
YASHIL IQTISODIYOTNI INNOVATSION BOSHQARISHDA XAVF-

XATARLARNING TA’SIRI VA UNI KAMAYTIRISH YO‘LLARI 

Rashidov Jamshid Xamidovich  

Annotatsiya. Maqolada yashil iqtisodiyotni innovatsion boshqarishda turli xavf-xatarlar aniqlangan, 

ularning ta’siri o‘rganilgan.  Shuningdek ushbu xavf-xatarlarni oldini olish va bartaraf etish choralari 

bo‘yicha taklif va tavsiyalar ishlab chiqilgan.   

Kalit so‘zlar: yashil iqtisodiyot, innovatsion boshqarish, xavf-xatar, atrof-muhit, ekologik muammolar, ekologik 

xavfsizlik, texnik va texnologik, moliyaviy xavflar, ijtimoiy va kadrlar bilan bog‘liq xavflar, ekologik xavflar. 

IMPACT OF RISKS IN INNOVATIVE MANAGEMENT OF THE 

GREEN ECONOMY AND WAYS TO REDUCE IT  

Rashidov Jamshid Khamidovich  

International School of Finance Technology and Science  

E-mail: rashidovj75@gmail.com  

Abstract. The article identifies various risks in innovative green economy management and examines their 

impact. Proposals and recommendations have also been developed for measures to prevent and eliminate 

these risks. 

Keywords: green economy, innovation management, risks, environment, environmental problems, environmental 

safety, technical and technological risks, financial risks, social and personnel risks, environmental risks. 

Kirish 

So‘nggi yillarda yashil iqtisodiyot ko‘plab davlatlar uchun tobora muhim rivojlanish 

yo‘nalishiga aylanib bormoqda. Ayniqsa, global muammolar - iqlim o‘zgarishi, tabiiy 

resurslarning kamayib borishi sharoitida barqaror va ekologik toza texnologiyalar va ishlab 

chiqarishga o‘tish zaruratga aylanmoqda. 

Bunday sharoitda korxonaning iqtisodiy, ishlab chiqarish, transport, ekologik siyosati va 

umuman davlat siyosati o‘rtasidagi muvozanatni ta’minlash juda muhimdir. Bunday muvozanatga 

bizning fikrimizcha, "yashil" iqtisodiyotni rivojlantirish tamoyillaridan foydalanish asosida 

boshqaruv jarayoniga zamonaviy yondashuv va usullarni qo‘llash orqali erishish mumkin. Yashil 

iqtisodiyot - bu atrof-muhitni muhofaza qilish va barqarorlik bo‘yicha fikrlarni iqtisodiy o‘sishga 

birlashtiradigan iqtisodiy tuzilmadir. 

Natijalar va muhokama 

Ma’lumki, mamlakatda yashil iqtisodiyotni rivojlantirishning asosiy g‘oyasi jamiyatning 

hozirgi ehtiyojlarini qondirish tabiiy resurslarning kamayishiga va kelajak avlodlar uchun ekologik 

barqarorlikning buzilishiga olib kelmaydigan muvozanatli rivojlanishga qaratilgandir.  

 O‘zbekiston Respublikasi Prezidentining 2022 yil 2 dekabrdagi “2030 yilgacha 

O‘zbekiston Respublikasining “yashil” iqtisodiyotga o‘tishiga qaratilgan islohotlar 

samaradorligini oshirish bo‘yicha chora-tadbirlar to‘g‘risida” gi PQ-436-sonli qarori qabul qilindi. 

Qarorda 2022-2026 yillarga mo‘ljallangan Yangi O‘zbekistonning taraqqiyot strategiyasida 

belgilangan vazifalarni amalga oshirish, O‘zbekiston Respublikasining «yashil» iqtisodiyotga 

o‘tish strategiyasi doirasida «yashil» va inklyuziv iqtisodiy o‘sishni ta’minlash borasida amalga 

oshirilayotgan chora-tadbirlar samaradorligini oshirish, qayta tiklanuvchi energiya manbalaridan 

mailto:rashidovj75@gmail.com
mailto:rashidovj75@gmail.com

foydalanish hamda iqtisodiyotning barcha tarmoqlarida resurslarni tejashni yanada kengaytirish 

maqsadi belgilab berilgan [1]. 

Yashil iqtisodiyot ilm-fandagi singari siyosatda ham, asosan ekologik muammolarni 

kuchayishi va barqaror rivojlanish zarurati tufayli muhim yo‘nalishga aylandi. U insoniyat 

ehtiyojlarini atrof-muhitni muhofaza qilish bilan uyg‘unlashtirishga va uzoq muddatli asosda 

iqtisodiy tizim barqarorligini ta’minlashni ilgari suradi [2]. 

Shuningdek, “Sanoat tarmoqlarida “yashil” iqtisodiyotga o‘tish va energiya tejamkorligini 

ta’minlash Konsepsiyasi” (O‘zR. Prezidentining 02.12.2022 y. PQ-436-son qaroriga 2-ilova) 

ishlab chiqildi. Konsepsiya respublika iqtisodiyotining raqobatbardoshligini, moliyaviy 

barqarorligini, energetik va ekologik xavfsizligini oshirish, shuningdek, energiya tejash 

salohiyatini ko‘tarish, modernizatsiya qilish, texnologik rivojlantirish va yoqilg‘i-energetika 

resurslaridan oqilona foydalanish hamda energiya samaradorligini oshirish orqali aholi turmush 

darajasini va ko‘rsatilayotgan xizmatlar sifatini oshirishga qaratilgan [3]. 

Yashil iqtisodiyot ekologiya va atrof-muhitga korxonalarning salbiy ta’sirini kamaytirish 

bilan birga, iqtisodiy samaradorlikni oshirishni maqsad qiladi. Yashil iqtisodiyotni innovatsion 

boshqarish jarayonida xavf-xatarlarni aniqlash va kamaytirish muhim masalalardan biri 

hisoblanadi. Samarali boshqaruv mexanizmlarini ishlab chiqish va ularni amaliyotga joriy etish 

orqali yashil iqtisodiyotning barqaror rivojlanishini ta’minlash mumkin. 

Yashil iqtisodiyotni innovatsion boshqarishda turli xavf-xatarlar mavjud bo‘lib, ularning 

o‘z vaqtida aniqlanishi va tahlil qilinishi, ularni oldini olish va bartaraf etish choralarini ko‘rish 

muhim o‘rin egallaydi. Yashil iqtisodiyotni innovatsion boshqarishda quyidagi asosiy xavf-

xatarlar mavjud: 

1. Texnik va texnologik xavflar – yangi texnologiyalarning mukammal emasligi yoki 

samarasizligi. Shuni ta’kidlash kerakki, “yashil” iqtisodiyotni yaratishda korxonalarning energiya 

samaradorligi  masalasi muhim ahamiyatga ega. Ishlab chiqarishda energiya samaradorligini 

oshirish vositalari yuqori texnologiyali uskunalardan foydalanish, innovatsiyalar va zamonaviy 

texnologiyalarni qo‘llash hisoblanadi. Korxonalarda energiya tejamkor zamonaviy texnologiyalar 

yordamida energiya iste’moli xarajatlarini kamaytirishga erishish imkoni yaratiladi, bu esa oxir-

oqibat energiya sarfini kamaytirishga olib keladi. Bu o‘z navbatida energiya sarfi bilan bog‘liq 

moliyaviy xarajatlarni kamaytirish imkonini ham beradi.  

Ishlab chiqarishning energiya samaradorligini oshirish mamlakatning ijtimoiy-iqtisodiy 

rivojlanishiga bevosita ta’sir ko‘rsatadi. Bunday siyosat aholining energiyaga bo‘lgan ehtiyojini 

ta’minlashi, aholi turmush darajasi va sifatining o‘sishiga, odamlarning ehtiyojlarini qondirishga 

yordam beradi. Biroq, ishlab chiqarishning energiya samaradorligi siyosatini amalga oshirish 

yo‘lida bir qator muammolar  mavjud.  Ko‘plab ishlab chiqarish korxonalari hamma vaqt ham 

qimmatbaho uskunalarga investitsiya kiritishni istamaydilar, chunki ular ehtimoliy xavf va 

yo‘qotishlardan qo‘rqishadi. Energiya samaradorligi yuqori texnologiyalarni joriy etish bilan 

bog‘liq muammolar qatoriga ishonchli investitsiya hamkorlarni jalb qilish qiyinligi, davlat 

tomonidan yetarli darajada qo‘llab-quvvatlanmasligi va boshqalarni kiritish mumkin. 

Korxonaning uzoq muddatli rivojlanish strategiyasini ishlab chiqish orqali ishlab 

chiqarishning energiya samaradorligini oshirish mumkin bo‘ladi. Strategiya har bir korxonaning 

ekologik xavfsizlik siyosati bilan uyg‘unlashishi kerak, uning asosida quyidagi asosiy tamoyillar 

yotishi kerak:  

- energiya xarajatlarini kamaytirish; 

- ishlab chiqarishda tabiiy va moddiy resurslarini tejashga erishish; 

- atrof-muhitga zararli chiqindilarni chiqarishni kamaytirish; 

- aholi hayoti va sog‘lig‘iga salbiy ta’sirlarni pasaytirish. 

2. Moliyaviy xavflar – “yashil” iqtisodiyotni joriy etishning asosiy muammolaridan biri 

moliyaviy xavflardir. An’anaviy tarmoqlardan yashil tarmoqlarga o‘tish ko‘pincha yangi 

texnologiyalar va infratuzilmaga katta investitsiya kiritishni talab qiladi. Mamlakatimizda ko‘plab 

xo‘jalik yurituvchi sub’ektlar uchun “yashil” iqtisodiyotni joriy qilishda moliyalashtirish bilan 

bog‘liq muammolar mavjud. Pul mablag‘larining yetishmasligi ishlab chiqarish-xo‘jalik 

munosabatlarining butun tizimiga ta’sir ko‘rsatadi, bu esa “yashil” iqtisodiyotni tashkil etish, 

istiqbolga mo‘ljallangan dasturlar va loyihalar hamda ekologik dasturlarni ishlab chiqish va 

amalga oshirish samaradorligini pasaytiradi.   

“Yashil” iqtisodiyotni tashkil etishda moliyaviy xavflarning oshib borishiga korxonalarda 

xarajatlar va chiqimlarning yuqori darajasi ta’sir ko‘rsatadi. Mashina-mexanizmlar, uskunalar, 

ekologik texnologiyalarning yuqori narxi ba’zan tadqiqotlarni cheklaydi va hatto imkon bermaydi. 

Natijada logistik jarayonni tashkil etishda muammolar yuzaga keladi, shuningdek, atrof-muhitning 

ifloslanish xavfi ortadi. 

1. Ijtimoiy va kadrlar bilan bog‘liq xavflar – malakali mutaxassislarning yetishmasligi, 

jamiyat a’zolari hatti-harakatlarining atrof-muhit va ekologiyaga salbiy ta’siri hisoblanadi. 

Ayniqsa, aholining ekologik madaniyatining yuqori emasligi “yashil” iqtisodiyotni 

rivojlantirishga muayyan darajada ta’sir qiladi. “Yashil” iqtisodiyotni tashkil etishda malakali 

mutaxassislarning yetishmasligi katta muammo tug‘diradi. Ushbu sohada tajriba va bilimlarning 

yetishmasligi olib borilayotgan tadqiqotlar va atrof-muhitga yetkazilayotgan zararning oldini olish 

va bartaraf etish dasturlarini ishlab chiqish sifatini pasaytiradi 

2. Ekologik xavflar – atrof-muhitning o‘zgarishiga olib kelishi, uning oqibatida insonlar va 

jamiyatning yashash sharoitlarini o‘zgartirishga olib kelishi mumkin bo‘lgan ekologik ta’sirlarni 

anglatadi. “Yashil” iqtisodiyotni yaratishda atrof-muhitning ekologik xavfsizligi masalalari 

muhim o‘rin egallaydi. Ekologik xavflar nomukammal texnologiyalar yoki noprofessional 

boshqaruv tufayli oshib boradi va ekologik muammolarni keltirib chiqaradi. 

Yuqorida keltirilgan muammolar ularni hal qilishning asosiy yo‘llarini aniqlash zarurligini 

ko‘rsatadi, bizning fikrimizcha, ular bir qator izchil harakatlarni o‘z ichiga olgan atrof-muhitni 

muhofaza qilish dasturini amalga oshirish va ishlab chiqarish faoliyatidan kelib chiqadigan xavf 

va zararni minimallashtirish sohasidagi faoliyat samaradorligini oshirishga qaratilgan quyidagi 

chora-tadbirlar bo‘lishi mumkin:  

“yashil" iqtisodiyotni rivojlantirish va samaradorligini oshirishga yo‘naltirilgan davlat 

grantlarini ko‘paytirib borish;  

ishlab chiqarish faoliyatini ekologik siyosat bilan bog‘liq holda tashkil etish va amalga 

oshirish;  

 “yashil” iqtisodiyotni rejalashtirish va tashkil etish dasturlarini izchillik bilan tadbiq etish;  

 “yashil” iqtisodiyotni rivojlantirish jarayonlarini takomillashtirish imkonini beruvchi 

raqamli texnologiyalarni joriy etish. 

Fikrimizcha, mamlakatimizda “yashil” iqtisodiyotni rivojlantirish uchun barcha zarur 

resurslar (tabiiy, mehnat, ishlab chiqarish va boshqalar) mavjud. Faoliyatga to‘g‘ri yondashuv 

nafaqat atrof va tabiiy muhitni saqlab qolish, balki mamlakatning asosiy boyliklarini ko‘paytirish 

imkonini beradi. 

Yashil iqtisodiyotda innovatsion xavf-xatarlarni kamaytirish uchun quyidagilarni amalga 

oshirish maqsadga muvofiqdir: 

Innovatsion texnologiyalarni takomillashtirish – mazkur yo‘nalishdagi ilmiy-tadqiqot 

ishlarini kuchaytirish, ishonchli va samarali innovatsion texnologiyalarni joriy etish. 

Moliyaviy mexanizmlarni rivojlantirish – “yashil” iqtisodiyotni tadbiq etishga qaratilgan 

davlat subsidiyalari, grantlar va investitsiyalarni jalb qilish. 

Huquqiy bazani takomillashtirish – yashil iqtisodiyotni tartibga soluvchi normativ-huquqiy 

hujjatlarni takomillashtirib borish. 

Ijtimoiy omillarning samarasini oshirish – aholining ekologik madaniyatini oshirishga 

qaratilgan videorolikliklar tayyorlash, ularni muntazam ravishda ommaviy axborot vositalari va 

ijtimoiy tarmoqlarda namoyish etib borish. Shu bois ekologik xavfsizlikni ta’minlash, tabiatdan 



Proceedings of MMIT’25 International Conference 29 May 2025y. 

 

185 

oqilona foydalanish va barqaror rivojlanishning mazkur jihatlari bo‘yicha ekologik madaniyatni 

rivojlantirish, ekologik ta’lim va tarbiyaga ustuvor ahamiyat qaratilishi lozim. 

Ekologik nazoratni kuchaytirish – ekologik standartlarni joriy qilish va ularni nazorat qilish 

mexanizmlarini takomillashtirish. 

Umuman olganda, “yashil” iqtisodiyot muammolarini hal qilishga menejment nuqtai 

nazaridan yondashish maqsadga muvofiqdir. Ekologik vazifalarni amalga oshirish ham davlat, 

ham hududiy hokimiyat organlari ishining samaradorligiga bog‘liq bo‘ladi. To‘g‘ri ishlab 

chiqilgan boshqaruv siyosati xo‘jalik yurituvchi sub’ektlarning faoliyat samaradorligini oshirishga, 

mehnat unumdorligini ko‘tarishga, shuningdek, ekologik masalalarini hal qilishga yordam beradi. 

Xulosa 

Xulosa qilib aytganda, mamlakatimizda “yashil” iqtisodiyotni rivojlantirish hozirgi vaqtda 

ma’lum qiyinchiliklar mavjud. Biroq bu borada qabul  qilingan huquqiy-me’yoriy hujjatlar 

kelajakda “yashil” iqtisodiyotni mamlakatning turli sohalarida rivojlantirish istiqbollarini belgilab 

berdi. Shuningdek, bu borada majmuaviy yondashuvdan foydalanish ishlab chiqarishning energiya 

tejaydigan texnologiyalariga o‘tishni ta’minlaydi, gazlar va sanoat chiqindilarini kamaytiradi 

hamda insonlar va umuman jamiyat uchun qulay sharoitlar yaratadi, deb hisoblaymiz. 

